
Sanz presidenteak Arellanoko erromatarren etxaldeko aztarnategi arkeologikoa inauguratu du

Martxoan zabaldu zuten, eta harrezkero 16.000 bat bisitari izan ditu, gehienak Aste Santuan. Aztarnategia egokitzeko 1.300.000 bat euroko inbertsioa egin dute

Asteartea, 2008ko uztailaren 1a. Miguel Sanz Sesma Nafarroako Gobernuko presidenteak Arellanoko erromatarren etxaldeko aztarnategi arkeologikoa inauguratu du, gaur goizean. Presidenteaz gain, Juan Ramón Corpas Mauleón Kultura eta Turismo Departamentuko kontseilaria eta Pedro Luis González Castillo Arellanoko alkatea ere bildu dira inaugurazio ekitaldira. Martxoan zabaldu zuten, eta harrezkero 16.000 bat bisitari izan ditu, gehienak Aste Santuan. 

Etxaldea XIX. mendearen amaieratik da ezaguna, 1882ko azkeneko egunetan aurkitu zuten mosaiko bati buruzko aipamen ugariei esker. Lehenengo hondeaketa sistematikoak 1988an egin zituzten, eta harrezkero 13 kanpaina burutu dituzte. Ondorioz, landa eremuko etxaldearen joan-etorri historikoa berreraiki ahal izan dute. 


Etxalde guztia ez dute induskatu, baina gutxienez ere 11.000 m2 dituela uste dute. Ingurua egokitzeko, bi terraza eraiki dituzte. Azpiko terraza erdi-sotoan dago, eta bertan upategia eta inguruko gelak baino ez zeuden. Gainerako eraikinak behe solairuan egin zituzten, beste terrazaren eta upategiaren gainean. 


Arellanoko erromatarren etxaldea hainbat eraikinek osatzen dute. Inperioaren hasieran nekazaritza eta abelazkuntzako erabilera zuten eraikinak dira. Zenbait mende geroago, berriz, tokiko aristokrata familia baten luxuzko egoitza bihurtu zen, erromatarren munduan orokortu zen korronteari jarraiki. 


Hondeaketa arkeologikoei esker etxaldearen bi garai nagusietako eraikinak bereizi ahal izan dituzte: batetik, Kristo ondorengo I.-III. mendeetako egiturak (ardoa egiteko zenbait gela), eraikinaren iparraldean eta ekialdean; eta bestetik, Kristo ondorengo IV.-V. mendeetako egiturak, aurreko eraikinen zati bat eta hegoaldea eta mendebaldea hartzen dituztenak. Garai hartan, ardoa egiteari utzi egin zioten, eta batik bat erlijio jarduerak egiten zituzten (Attis eta Cibeles gurtzen zituzten, ekialdeko misterio erlijio bati jarraiki). 


Erromatarren etxaldearen erdigunetik ateratako hondarrak jartzeko eraikin berri bat egin dute. Bertan, egitura arkeologikoak babesteaz gain, aztarnategia hezkuntzaren eta turismoaren ikuspuntutik tratatu dezakete, eta ibilbide bat egiteko aukera ematen du. 


Bisitariak, aparkalekutik eraikinaren sarrerara iristen dira (etxaldearen iparraldean), fumarium delakoaren, dolareetara joateko bidearen eta prentsatzeko plataformen artean. Bertan, ibilbide bat egiten dute, hondeaketa arkeologikoaren inguruan, goratuta dagoen igarobide baten bidez. 

Sarreran hainbat gairi buruzko informazio panelak jarri dituzte. Barrurantz irekita dagoen gunea da, eta aztarnategi osoa eta eraikin batzuk ikus daitezke bertatik. 


Eraikinaren mendebaldean igarobide bat egin dute, upategiaren gainean (upategia bera ere ikusi ahal izateko), eta bertatik, bisitariak hego-mendebalderantz joan daitezke. Han, upategiaren (cella vinaria) hondeaketa prozesuari buruzko informazio orokorra dago. Bertatik, upategira sartu daitezke. 


Bigarren informazio gunetik aurrera, ibilbidea peristiloko sarrera zaharreraino iristen da. Bisitariak peristilora sar daitezke, eta bertan, andela edo uraska eta dominuseko cubiculumeko mosaikoa ikus ditzakete. 


Peristiloan (barruko patioa) atseden eremua egin dute. Bertatik, igarobideak etxaldearen hegoaldea zeharkatzen du, oecus aretoraino. Han ere mosaikoa ikus daiteke, goitik. Informazio gunean mosaikoari eta Cibeles eta Attisen omenezko gurtzei buruzko informazioa dago. Hemendik, igarobideak hegoaldetik iparraldera egiten du, eta oktogono formako musen mosaikoaz gozatzeko aukera eskaintzen du.  

Berritasun gisa, komunak zabaldu dituztela esanen dugu. Horien eraikuntza Nafarroako Ondare Historikoa Mantentzeko Fundazioak finantzatu du, eta esleipen aurrekontua 52.028,07 eurokoa izan da. Lanak “Construcciones Aranguren” enpresak egin ditu, 3 hilabetetan. Arkeologia esparruaren ondoan dagoen eraikina da (aparkalekuen ekialdean). Proiektuaren egileak Amaia Prat Aizpuru eta Aitor Ramírez Rico arkitektoak dira. 


Arellanoko erromatarren etxaldearen kudeaketa Andelos eta Arradako aztarnategien antzekoa izanen da. Hain zuzen ere, enpresa batek kudeatuko du, eta honako lan hauek eginen ditu: aztarnategia zabaldu, bisitariak kontrolatu, eta mantentze eta garbiketa lanak egin (aztarnategian eta inguruan). 


Arellanoko erromatarren etxaldea ostiraletan, larunbatetan, igandetan eta jaiegunetan bisitatu daiteke (azkeneko bietan goizez), eta baita Aste Santuetan eta Eguberrietako oporretan ere. Astelehenetan itxita egonen da. Ordutegi hauek izanen ditu: neguan, ostiraletan eta larunbatetan, 11:00etatik 13:30era eta 15:00etatik 18:00etara, eta igandetan eta jaiegunetan, 10:00etatik 14:00etara; eta udan (maiatzaren 1etik azaroaren 1era), ostiraletan eta larunbatetan, 11:00etatik 13:30era eta 17:00etatik 20:00etara, eta igandetan eta jaiegunetan, 10:00etatik 14:00etara. Sarreren salneurria 1,50 €-koa izanen da ikasle eta erretirodunentzat, eta lau urtetik beherakoak doan sartu ahal izanen dira. Bisita gidatuen prezioa, berriz, 15 €-koa izanen da. 

